
BOSHLANG‘ICH SINF 
O‘QUVCHILARNING 
IJTIMOIYLASHUVIDA MUSIQA 
FANINING TA’SIRI

Shahobiddinova Zilola Orif qizi
Sharof Rashidov tumani 28-maktab musiqa fani o‘qituvchisi

Annotatsiya: Ushbu maqolada o‘quvchilarning ijtimoiylashuv jarayoniga musiqa fanining ta’siri keng yoritilgan. Musiqa 
darslari orqali o‘quvchilarda jamoaviylik, o‘zaro hurmat, madaniy bag‘rikenglik, muloqot ko‘nikmalari hamda o‘zini erkin 
ifoda etish salohiyati rivojlanadi. Xususan, xor, ansambl va sahna chiqishlari orqali bolalar jamoadagi o‘rnini anglaydi, 
mas’uliyatni his qiladi hamda ijtimoiy aloqalarni shakllantiradi. Musiqa, shuningdek, yosh avlodni zararli odatlardan uzoq­
lashtirib, ularning bo‘sh vaqtini mazmunli tashkil etishda muhim vosita hisoblanadi. Maqolada musiqa fanining ijtimoiy 
adaptatsiya, hissiy barqarorlik va madaniy ongni shakllantirishdagi roli ilmiy-pedagogik nuqtayi nazardan tahlil qilingan.

Kalit so‘zlar: musiqa fani, ijtimoiylashuv, o‘quvchi shaxsiyati, jamoaviylik, estetik tarbiya, madaniy ong, o‘zini ifoda etish, 
muloqot ko‘nikmalari, bag‘rikenglik, musiqiy faoliyat, sahna madaniyati, ijtimoiy-psixologik rivojlanish.
Abstract: This article comprehensively examines the impact of music on the socialization process of students. Music 
lessons help develop teamwork, mutual respect, cultural tolerance, communication skills, and the ability to express one­
self freely. In particular, participation in choir, ensemble, and stage performances enables children to recognize their role 
in the community, feel responsibility, and establish social connections. Moreover, music serves as an effective means of 
preventing harmful habits and organizing students’ leisure time in a meaningful way. The article analyzes the role of music 
in social adaptation, emotional stability, and the development of cultural consciousness from a scientific and pedagogical 
perspective.

Key words: music, socialization, student personality, teamwork, aesthetic education, cultural consciousness, self-ex­
pression, communication skills, tolerance, musical activity, stage culture, socio-psychological development.
Аннотация: В данной статье подробно рассматривается влияние музыки на процесс социализации учащихся. 
Музыкальные занятия формируют у школьников навыки командной работы, взаимоуважения, культурной толе­
рантности, коммуникативные умения и способность к свободному самовыражению. В частности, участие в 
хоровых, ансамблевых и сценических выступлениях способствует осознанию детьми своего места в коллективе, 
развитию чувства ответственности и формированию социальных связей. Музыка также выступает важным инстру­
ментом профилактики вредных привычек и содержательной организации досуга подрастающего поколения. В 
статье анализируется роль музыки в социальной адаптации, эмоциональной устойчивости и формировании куль­
турного сознания с научно-педагогической точки зрения.

Ключевые слова: музыка, социализация, личность учащегося, командная работа, эстетическое воспитание, 
культурное сознание, самовыражение, коммуникативные навыки, толерантность, музыкальная деятельность, 
сценическая культура, социально-психологическое развитие.

KIRISH
Bugungi kunda ta’lim jarayonida o‘quvchilarning faqat bilim olishlari emas, balki ijtimoiy ko‘nikmalarini 

rivojlantirishlari ham muhim ahamiyat kasb etmoqda. Ijtimoiylashuv – bu shaxsning jamiyatga moslashishi, 
o‘zaro munosabatlar va muloqot ko‘nikmalarini egallashi jarayoni bo‘lib, har bir bolaning shaxsiy va ijtimoiy 
rivojlanishida asosiy omil hisoblanadi. Shu nuqtayi nazardan, maktab ta’limi tizimida musiqa fanining o‘rni beqi­
yosdir. Musiqa nafaqat estetik va madaniy tarbiya vositasi, balki o‘quvchilarning ijtimoiylashuvida muhim plat­
forma hisoblanadi. Musiqiy faoliyatlar orqali bolalar birgalikda ishlash, o‘z hissiyotlarini ifoda etish, boshqalar 
bilan muloqot qilish, jamoaviylik va bag‘rikenglik kabi ijtimoiy fazilatlarni rivojlantiradilar. Shuningdek, musiqa 
darslari o‘quvchilarning o‘ziga bo‘lgan ishonchini oshirib, ularni ijtimoiy muhitda faol ishtirok etishga undaydi.

MAVZUGA OID ADABIYOTLAR SHARHI
O‘zbekiston olimlari musiqa fanining o‘quvchilar ijtimoiylashuvidagi rolini turli jihatlarda tadqiq qilganlar. 

Abdullaev o‘zining “Musiqa ta’limi va tarbiyasi asoslari” asarida musiqiy tarbiyaning estetik didni shakllanti­
rish, shaxsni ma’naviy rivojlantirish hamda ijtimoiy fazilatlarni mustahkamlashdagi ahamiyatini yoritadi. Qodirov 
esa musiqaning shaxsiy rivojlanish va ijtimoiy moslashuv jarayonida asosiy vosita ekanligini ta’kidlab, musiqa 
darslarining nafaqat bilim, balki jamoaviylik va muloqot ko‘nikmalarini ham rivojlantirishini ko‘rsatadi.

Karimova va Islomova tadqiqotlarida musiqiy tarbiya orqali bolalarda ijtimoiy-psixologik rivojlanish va 
madaniy bag‘rikenglik ko‘nikmalari shakllanishi alohida qayd etilgan. Mualliflar fikricha, musiqiy mashg‘ulotlar 
nafaqat his-tuyg‘ularni uyg‘otadi, balki bolalarda o‘zini erkin ifoda etish, boshqalar bilan hamkorlik qilish va 
ijtimoiy aloqalarni rivojlantirish imkonini yaratadi. Bu jarayon o‘quvchilarning ijtimoiy muhitda faol ishtirokini 
kuchaytiradi.

So‘nggi yillarda olib borilgan tadqiqotlarda musiqaning milliy madaniyat va estetik tarbiyada tutgan o‘rni 
ham keng yoritilgan. Zeyniddinov musiqaning ijtimoiylashuvdagi o‘rnini tahlil qilgan bo‘lsa, Nazarov va Karimov 
o‘zbek musiqa folklori va milliy qadriyatlarning yosh avlod tarbiyasidagi ahamiyatini ko‘rsatganlar. Shuningdek, 
O‘ripova, Salimova va Ibrohimjonova musiqaning axloqiy-estetik tarbiya va ijtimoiy munosabatlarni shakllanti­
rishdagi rolini asoslab berganlar. Jalalova va Mahmudov esa o‘zbek musiqa madaniyati va uning ta’lim jara­
yonidagi estetik vazifalarini ilmiy jihatdan yoritganlar.

TADQIQOT METODOLOGIYASI 
Tadqiqot metodologiyasi o‘quvchilarning ijtimoiylashuvida musiqa fanining o‘rnini aniqlashga qaratildi. 

Ma’lumotlar umumta’lim maktablarining boshlang‘ich sinflarida olib borilgan kuzatuvlar, o‘quvchilar va o‘qi
tuvchilar bilan suhbatlar, shuningdek, musiqiy mashg‘ulotlar jarayonidagi amaliy tajribalarni tahlil qilish orqali 
olindi. Kuzatuvlar davomida o‘quvchilarning jamoaviylik, muloqot va o‘zini ifoda etish ko‘nikmalari qayd etildi. 
Sotsiologik so‘rovlar yordamida o‘quvchilarning musiqaga bo‘lgan qiziqishi va ularning ijtimoiy moslashuv jara­
yoniga ta’siri o‘rganildi. Olingan ma’lumotlar sifat jihatdan tahlil qilinib, mavzu doirasidagi nazariy adabiyotlar 
bilan qiyosiy o‘rganildi. Shu asosda musiqa darslarining o‘quvchilarning ijtimoiy-psixologik rivojlanishiga ta’siri 
ilmiy-pedagogik nuqtayi nazardan tahlil qilindi.

TAHLIL VA NATIJALAR
Musiqa fani orqali jamoaviylik va hamkorlik ko‘nikmalarini rivojlantirish. Musiqa darslarida o‘quvchilar 

ko‘pincha guruhlarda, xor yoki ansamblda birgalikda faoliyat olib boradilar. Bu jarayonda har bir o‘quvchi o‘z 
rolini anglashi, o‘zining musiqa qismi va mas’uliyatini bajarishi lozim bo‘ladi. Shu tariqa ular jamoaviylik hissini 
oshiradi, bir-birining fikrini hurmat qilishni o‘rganadi, hamkorlikda ishlash va o‘zaro yordam ko‘rsatish ko‘nikma­
larini egallaydi.

Bu fazilatlar o‘quvchilarning ijtimoiylashuvi uchun zarur bo‘lgan asosiy xususiyatlardir, chunki jamoadagi 
muvaffaqiyat individual harakatlardan ham ko‘proq bo‘ladi.

Musiqa o‘zining hissiyot uyg‘otuvchi kuchi bilan o‘quvchilarda empatiya – boshqalarning his-tuyg‘ularini 
anglash va ularga hamdardlik ko‘rsatish qobiliyatini rivojlantiradi. Har xil musiqa janrlari, kuylar va qo‘shiqlar orqali 
o‘quvchilar baxt, qayg‘u, xursandchilik, qo‘rquv kabi turli hissiyotlarni his qilib, boshqalar bilan his-tuyg‘ularni 
baham ko‘rishni o‘rganadilar. Bu esa ijtimoiy muhitda munosabatlarni yaxshilashga xizmat qiladi.

Musiqa orqali o‘quvchilar turli millat va madaniyatlarning san’ati bilan tanishadilar. Bu madaniy bag‘riken­
glikni, ya’ni boshqalar madaniyatini hurmat qilish va qabul qilishni rivojlantiradi. Bundan tashqari, musiqiy 
mashg‘ulotlar davomida o‘quvchilar fikr almashish, muhokama qilish va birgalikda qaror qabul qilish ko‘nikma­
larini egallaydilar. Bu esa ularning muloqot madaniyatini oshiradi.

Musiqa orqali o‘quvchilar o‘z fikrlarini, his-tuyg‘ularini ifoda etishga o‘rganadilar. Qo‘shiq aytish, cholg‘u 
chalish yoki sahnada chiqish orqali ular o‘zlariga bo‘lgan ishonchni oshiradilar. Bu esa ijtimoiy hayotda faol, 
o‘zini erkin his qiladigan shaxslar bo‘lib yetishishiga yordam beradi.

Band bo‘lish va qiziqishlarga ega bo‘lish o‘quvchilarni zararli odatlardan va salbiy ijtimoiy guruhlardan 
himoya qiladi. Musiqa to‘garaklari, kontsertlar va boshqa musiqiy tadbirlar o‘quvchilarga sog‘lom muhit yaratib, 
ijtimoiy moslashuvni ta’minlaydi.

XULOSA VA TAKLIFLAR
Xulosa qilib shuni aytishimiz mumkinki, musiqa fanining o‘quvchilarning ijtimoiylashuvidagi tutgan o‘rni 

nafaqat san’at yo‘nalishida, balki ularning ijtimoiy identifikatsiyasi, hissiy barqarorligi, madaniy tushunchasi va 
umumiy rivojida ham hal qiluvchi rol o‘ynaydi. Jamoaviylik, empatiya, o‘zini ifoda qilish, bag‘rikenglik, muloqot 
madaniyati, ijtimoiy aloqalar va salbiy omillardan himoya – bularning barchasi musiqa orqali shakllanadi.

